
“FORMATION OF PSYCHOLOGY AND  PEDAGOGY AS  

INTERDISCIPLINARY SCIENCES”  
 

[24] 
 
 

 

 

ЕТУК ҲИФЗ ВА ЗАКОВАТ СОҲИБИ ИМОМ БУХОРИЙ 

 

Нурбаев Ҳурмуҳаммад Холматжонович 

Имом Бухороий номидаги Тошкент ислом институти 

“Ҳадис ва ислом тарихи фанлари” кафедраси мудири, 

Ўзбекистон халқаро ислом академияси 1-курс таянч доктаранти 

 

Имом Бухорий заковати, ҳифзининг етуклиги 

Аллоҳ таоло имом Бухорийга ўткир заковат, кучли ҳофиза ва ҳар бир 

ишни пухта бажариш қобилиятини берган эди. Ушбу илоҳий 

неъматларнинг аломатлари у зотнинг гўдаклик чоғлариданоқ кўзга 

ташлана бошлаган эди. Ўн бир ѐшли бола бўлатуриб, устозлари 

Дохилийнинг хатосини тузатганлари ҳам бунга далилдир. 

Имом Бухорий отасининг дарсхонасида Абу Ҳафс Аҳмад ибн Ҳафсдан 

Суфѐннинг «Жомеъ» китобини тинглар эди. Абу Ҳафс бир ҳарфда хато 

қилган эди, у қайтарди. Иккинчи марта хато қилган эди, яна қайтарди. 

Учинчи марта хато қилган эди, яна қайтарди. У бир муддат сукут сақлаб 

турди-да: «Бу ким?» деди. «Ибн Исмоил ибн Иброҳим ибн Бардизбаҳ», 

дейишди. «Бунинг айтгани тўғри экан. Эслаб қолинглар! Бир кун келиб, у 

буюк инсон бўлади», деди Абу Ҳафс. 

«Табақотуш-Шофеъийя» ва бошқа китобларда қуйидаги матн 

келтирилади: «Салим ибн Мужоҳид айтади: «Муҳаммад ибн Салом 

Пойкандий ҳузурида эдим. У менга: «Сал аввалроқ келганингда етмиш 

минг ҳадисни ѐд биладиган болакайни кўрардинг», деди. Мен ортидан 

излаб бориб, уни топдим ва: «Етмиш минг ҳадисни ѐддан биламан, деган 

сенмисан?» дедим. «Ҳа, ундан ҳам кўп. Мен сенга саҳоба ва тобеъинлардан 

ҳадис келтирадиган бўлсам, аксарининг туғилган жойлари, вафотлари ва 

масканларини ҳам биламан. Саҳоба ва тобеъинлардан бирор ҳадисни 

ривоят қиладиган бўлсам, албатта, Аллоҳнинг Китобидаги ва Расулуллоҳ 

соллаллоҳу алайҳи васалламнинг суннатларидаги унинг аслини ҳам 

ѐдлаган бўламан», деди у». 

Имом Бухорий ўн олти ѐшида Ибн Муборак ва Вакийънинг 

китобларини ѐдлаган, аҳли раъйнинг каломларини пухта эгаллаб бўлган 

эдилар. Ўн саккиз ѐшдан китоб тасниф қилишни бошладилар. 

Имом Бухорий ѐшлигида тенгдошлари билан Басра машойихларининг 

дарсларига қатнашар, аммо дарсларни ѐзиб олмас эди. Бир қанча кун шу 

тарзда ўтгач, шериклари унга: «Сен биз билан бирга дарсга қатнашасан, 

аммо ѐзиб олмайсан, бу ишингнинг маъноси нима?» дейишди. 

Орадан ўн олти кун ўтди. Имом Бухорий уларга: «Жуда гапни 

кўпайтириб юбордингиз ва маҳкам туриб олдингиз. Ёзганларингизни менга 

ўқиб беринглар-чи!» деди. Улар ѐзганларини чиқаришган эди, ўн беш 

мингдан зиѐд ҳадис чиқди. У ўшаларнинг ҳаммасини ѐддан айтиб берди. 

Улар эса у ѐддан айтган нарсадан ѐзганларидаги хатоларини тўғрилаб 

олишди. Сўнгра уларга қарата: «Хўш, мен дарсга беҳуда қатнашаѐтган, 

кунларимни зое қилаѐтган эканманми?!» деди. Шунда унинг олдига биров 

туша олмаслигини ҳамма билди. 

«Таҳзийбул-камол» ва бошқа китобларда ѐзилишича, машҳур олим 

Исҳоқ ибн Роҳавайҳ Бухорий тасниф қилган «Тарих» китобини Хуросон 

амири ҳамда катта олим Абдуллоҳ ибн Тоҳирнинг олдига олиб кирган ва: 

«Эй амир! Сенга сеҳрни кўрсатайми?!» деган. Абдуллоҳ ибн Тоҳир китобни 

кўриб чиқиб: «Унинг қандай ѐзилганига фаҳмим етмади», деган. 

 Имом Бухорийни синаш учун Самарқандда уюштирилган имтиҳон 

Муҳаммад ибн Абу Ҳотим ўз санади ила Абул Азҳардан ривоят қилади: 

«Самарқандда ҳадис эшитадиганлардан тўрт юзтаси етти кун жам бўлиб, 

Бухорийни адаштиришга ҳаракат қилди. Шом санадини Ироқ санадига 

киритдилар. Ироқ санадини Шом санадига киритдилар. Ҳарам санадини 

Яман санадига киритдилар. Яман санадини Ҳарам санадига киритдилар. 

Аммо у кишини санадда ҳам, матнда ҳам бирор оғиз сўзга адаштира 

олишмади». 

Имом Бухорийни синаш учун Бағдодда уюштирилган имтиҳон 

 «Вафаѐтул-аъѐн» ва бошқа китобларда қуйидагилар ѐзилган: 

«Бағдоддаги ҳадис аҳллари Бухорийнинг келганини эшитгач, 

жамланишди. Юзта ҳадисни олиб, матнлари ва санадларини 

алмаштиришди. Бир санаднинг матнини бошқа санадга, бир матннинг 

санадини бошқа матнга қўйишди. Сўнг ўн кишига ўнтадан бўлиб беришди 

ва имом Бухорий ҳозир бўлганда унга айтиб беришни уларга буюришди. 

Мажлисга вақт тайин қилинди. Мазкур мажлисда Хуросон ва бошқа 

тарафлардан келган муҳаддислар ҳам ҳозир бўлишди. Мажлис бошланиши 

билан ҳалиги ўн кишидан бири мазкур ҳадислардан бири ҳақида сўради. 

Бухорий: «Буни билмайман», деди. Кейин бошқа ҳадис ҳақида сўради. 

Бухорий: «Буни билмайман», деди. У бирин-кетин ўнта ҳадис ҳақида 

сўради. Бухорий: «Буни билмайман», дейишда давом этаверди. 

Мажлисда ҳозир бўлганлардан гапга фаҳми етадиганлар: «Бу одам 

билиб турибди», дейишарди. Бошқалари эса имом Бухорийга ожизлик, 

нуқсон ва калтафаҳмлик нисбатини беришар эди. 

Сўнгра ҳалиги ўн кишидан яна бири туриб, алмаштириб қўйилган 

ҳадислардан бошқа бири ҳақида сўради. Бухорий «Буни билмайман», деди. 

У бошқаси ҳақида сўради. Бухорий: «Буни билмайман», деди. Яна бошқаси 

ҳақида сўради. Бухорий: «Буни билмайман», деди. У бирин-кетин ўнта 

ҳадис ҳақида сўради. Бухорий: «Буни билмайман», дейишда давом этди. 

Кейин учинчи, тўртинчи бўлиб, ўн кишининг ҳаммаси ўзларининг 

алмаштирилган ҳадислари ҳақида сўрашди. Бухорий: «Буни билмайман», 

дейишдан бошқа гап айтмади. 

Бухорий уларнинг саволи тамом бўлганини билганидан кейин 

биринчи одамга қараб: «Сенинг биринчи ҳадисинг бундай, иккинчи 

ҳадисинг бундай, учинчиси, тўртинчиси...» деб, аввал бузилган матннинг, 

сўнг асл матннинг барчасини тўғри айтиб берди. Ҳар бир матнни санадига, 

санадни матнига тўғри ҳолда қўйиб чиқди. Бошқаларини ҳам шундай 

қилди. Барча матнларни ўз санадига, санадларни ўз матнига қўйиб чиқди. 

Шунда одамлар унинг ҳифзига тан бердилар ва фазлини эътироф 

қилдилар». 

Алий ибн Ҳусайн ибн Осим Пойкандий айтади: «Ҳузуримизга 

Муҳаммад ибн Исмоил келди, атрофида жамландик. Унинг суҳбатидан 

машойихлардан ҳеч ким четда қолмас эди. Биз унинг олдида баъзи 

нарсаларни эсладик. Суҳбатдошларимиздан бири: «Мен Исҳоқ ибн 

Роҳавайҳнинг «Мен ўз китобимда етмиш минг ҳадисни кўряпман», 

деганини эшитганман», деди. Шунда Муҳаммад ибн Исмоил: «Шунга ҳам 

ажабланасанми?! Эҳтимол, бу замонда ўз китобида икки юз минг ҳадисни 

кўрадиганлар ҳам бордир», деди ўзига шама қилиб». 

Имом Бухорий бир сафар: «Мен юз мингта саҳиҳ ва икки юз мингта 

саҳиҳ бўлмаган ҳадисни ѐддан биламан», деган эди. 

Абдуллоҳ ибн Абдурраҳмон Самарқандий: «Мен Ҳарамайн, Ҳижоз, 

Шом ва Ироқда кўп уламоларни кўрганман. Улар ичида Муҳаммад ибн 

Исмоил Бухорийдек жамловчисини кўрганим йўқ», дейди. 

Имом Бухорий ҳадисларни қуруқ ѐд олиш билангина эмас, балки 

уларни яхши билиши билан ҳам шуҳрат қозонган эдилар. Абу Алий Солиҳ 

ибн Муҳаммад Асадийдан Бухорий, Абу Зуръа ва Абдуллоҳ ибн 

Абдурраҳмон ҳақида сўрашганида: «Уларнинг ичида ҳадисни энг яхши 

биладигани Муҳаммад ибн Исмоилдир. Мен ундан кўра фаҳми зўрроқ 

хуросонликни кўрмадим», деб жавоб берган. 

Икки юз қирқ еттинчи йил эди. Муҳаммад ибн Идрис Розий ўз 

шерикларига: «Ҳузурингизга Хуросондан бир киши келади. У ердан ундан 

кўра ҳофизаси кучлироқ одам чиқмаган ва Ироққа ундан кўра илмлироқ 

одам ҳам келмаган», деди. Ўшандан бир неча ой ўтиб, Муҳаммад ибн 

Исмоил келди. 

Иброҳим Хаввос айтади: «Абу Зуръанинг Муҳаммад ибн Исмоилнинг 

олдида худди ѐш болага ўхшаб ўтириб, ҳадиснинг иллати ҳақида 

сўраѐтганини кўрганман». 

Имом Бухорий айтадилар: «Муҳаммад ибн Салом менга: 

«Китобларимни кўриб чиқиб, хатоларини белгилаб бер, токи кейин уларни 

ривоят қилмай», деди. Айтганини қилиб бердим». 

Муҳаммад ибн Салом Муҳаммад ибн Исмоил «яхши» деган ҳадисни 

«Йигит рози бўлди» деб, заиф ҳадисларни «Йигит рози бўлмади» деб 

белгилаб қўйган эди. Баъзи шериклари: «Бу йигит ким?» деб сўраганда, 

«Мисли йўқ киши, Муҳаммад ибн Исмоил», деб жавоб берар эди. 

Абу Ҳомид Аъмаший айтади: «Муҳаммад ибн Исмоил Бухорийни Абу 

Усмон Саъид ибн Марвоннинг жанозасида кўрдим. Муҳаммад ибн Яҳѐ 

ундан исмлар, кунялар ва ҳадиснинг иллатлари ҳақида сўрар эди. 

Муҳаммад ибн Исмоил у саволларга ўқдек тез, «Қул ҳуваллоҳу аҳад»ни 

ўқигандек жавоб берар эди». 

«Тарихи Бағдод» китобида қуйидагилар келтирилади: «Ражо ибн 

Муражжо Марвазий Бухорийни зиѐрат қилганда ундан Айюбнинг 

ҳадисларидан сўради. Абу Абдуллоҳ жавоб берди. Ниҳоят, Ражо савол 

сўрашдан тўхтади ва Абу Абдуллоҳга: «Зикр қилмаган нарсамиз қолдими?» 

деди. Абу Абдуллоҳ Муҳаммад ибн Исмоил ҳадис айта бошлади. Ражо: 

«Буни ким ривоят қилган?» дер эди. Абу Абдуллоҳ унинг санадини 

келтирарди. Ўнтадан кўп ҳадисни айтганидан кейин Ражода қаттиқ 

ўзгариш пайдо бўлди. Абу Абдуллоҳ унинг юзига қараб, ўзгаришни сезди ва 

гапни тўхтатди. Ражо чиқиб кетганидан кейин Абу Абдуллоҳ: «Мен унга 

айтганимдан бир неча марта кўпини айтмоқчи эдим. Аммо унга бир нарса 

бўлиб қолмасин деб, гапдан тўхтадим», деди». 

«Тарихи Бағдод» китобида келтирилади: «Бир киши Бухорийдан: 

«Ёдлаш қобилиятига дори борми?» деб сўради. «Билмайман, – деди у 

сўровчига қараб. – Ёдлаш учун кишига илмга чанқоқлик ва доимий 

изланишдан кўра манфаатлироқ нарсани билмайман», деди». 

Имом Бухорий: «Менда ўзим санадини билмайдиган ҳадис йўқ. Менда 

тарихдаги ҳар бир исмнинг қиссаси бор», дер эдилар. 

Бир куни Бухорий Найсобурда Исҳоқ ибн Роҳавайҳнинг мажлисида 

ҳозир бўлди. Исҳоқ Расулуллоҳ соллаллоҳу алайҳи васалламнинг 

ҳадисларидан бирини зикр қилди. Унда Набий соллаллоҳу алайҳи 

васалламнинг саҳобаларидан кейин Ато Кайхароний зикр қилинган эди. 

Исҳоқ: «Эй Абу Абдуллоҳ! Кайхарон нима?» деди. «Ямандаги бир қишлоқ. 

Муовия ибн Абу Суфѐн Набий соллаллоҳу алайҳи васалламнинг 

саҳобаларидан шу кишини Яманга юборган ва Ато ундан иккита ҳадис 

эшитган эди», деди Бухорий. «Эй Абу Абдуллоҳ! Худди ўша одамларнинг 

орасида бўлгандексан-а!» деди Исҳоқ. 

Абу Ийсо Термизий айтадилар: «Ироқда ҳам, Хуросонда ҳам иллатлар 

маъносини, тарих ва санадларни билишда Муҳаммад ибн Исмоилдек бирор 

кишини кўрмадим». 

Имом Бухорийнинг фиқҳий мазҳаблари ҳақида 

Имом Бухорийнинг фиқҳий мазҳаблари ҳақида аҳли илмлар турли 

фикрлар айтишган. 

Имом Бухорий ѐшлик чоғларида ҳанафий фиқҳини ҳам ўрганган ва бу 

ҳақда «Аҳли раъйнинг фикрини ҳам ўргандим», деган. 

Тожуддин Субкий «Табақотуш-Шофеъийя» китобида, Сиддиқ Ҳасанхон 

«Абжадул улум»ида ва Ибн Ҳажар ўзининг «Фатҳул Борий» асарида имом 

Бухорийнинг фиқҳда шофеъий мазҳабида бўлганларини айтишган. 

Ибн Қайюм Жавзия ўзининг «Иъломул-муваққиъийн» китобида ва Ибн 

Абу Яъло ўзининг «Табақотул Ҳанабила» китобида имом Бухорийни 

ҳанбалийлардан, дейишган. 

Шайх Тоҳир Жазоирий, шайх Муҳаммад Закариѐ Кандеҳлавий ва 

бошқалар эса: «Имом Бухорий ўзлари мужтаҳид фақиҳ бўлганлар», 

дейишади. Ушбу гапни кўпчилик уламолар қўллаб-қувватлашади. 

Аллоҳ таоло имом Бухорийга катта фазл ва шараф ато қилди. Илм 

йўлида қилган хизматлари самараси сифатида у кишининг шуҳратларини 

бутун дунѐга таратди. Имом Бухорий асрлар оша мўмин-мусулмонлар 

қалбининг тўридан жой олиб, уларнинг мақтовларига ва улуғлашларига 

мушарраф бўлиб келмоқдалар. У кишининг мақтовида айтилган ва ѐзилган 

гапларни тўлиқ келтиришнинг иложи йўқ бўлса керак. Биз улардан 

баъзиларини тақдим этиш ила кифояланамиз. 

Имом Аҳмад ибн Ҳанбал: «Хуросондан Муҳаммад ибн Исмоилдек киши 

чиқмаган», деган. 

 «Тарихи Бағдод» китобида имом Бухорийнинг ўзларидан қуйидаги 

ривоят нақл қилинади: «Басрага кирганимда Муҳаммад ибн Башшорнинг 

мажлисига бордим. У ичкаридан чиққанида, кўзи менга тушди ва: «Йигит 

қаердан?» деди. «Бухоро аҳлидан», дедим. «Абу Абдуллоҳни қандай ҳолда 

тарк қилдинг?» деди. Мен жим қолдим. Асҳоблари унга: «Аллоҳ сизга раҳм 

қилсин, бу Абу Абдуллоҳнинг ўзи», дейишди. У ўрнидан турди, қўлимдан 

ушлаб, бўйнимдан қучоқлади ва: «Хуш келибсан, кўп йиллардан буѐн 

фахрланиб юрганим!» деди». 

Алий ибн Мадийнийга Бухорийнинг «Ўзимни ҳеч кимнинг олдида 

Алий ибн Мадийний ҳузуридагичалик кичик ҳис қилмаганман» дегани 

айтилганида, у: «Унинг гапини қўйинглар. У ўзи кабини учратмаган», 

деган экан. Бухорий Алий ибн Мадийнийнинг ўнг тарафида ўтирар эди. 

Ибн Мадийний ҳадис айта туриб, худди қўрққандек, Бухорийга қараб-қараб 

қўяр эди. 

Абу Ийсо Термизий айтади: «Муҳаммад ибн Исмоил Абдуллоҳ ибн 

Мунирнинг ҳузуридан тураѐтганида, у: «Эй Абу Абдуллоҳ! Аллоҳ сени ушбу 

умматнинг зийнати қилсин!» деди. Аллоҳ унинг дуосини қабул қилди». 

Бухорий имом Аҳмад билан видолашиб, Хуросонга кетаѐтганида у: «Эй 

Абу Абдуллоҳ! Илмни ва одамларни тарк қилиб, Хуросонга 

кетмоқдамисан?!» деди. 

Яҳѐ ибн Жаъфар айтади: «Агар қудратим етса, Муҳаммад ибн 

Исмоилнинг умрини зиѐда қилар эдим. Менинг ўлимим бир кишининг 

ўлими бўлади. Муҳаммад ибн Исмоилнинг ўлими илмнинг кетишидир». 

Ҳофиз Ражо ибн Муражжо: «Муҳаммад ибн Исмоилнинг уламолардан 

афзаллиги эркакларнинг аѐллардан афзаллиги кабидир», деди. «Эй Абу 

Муҳаммад! Шунчаликми?» деди бир киши. «У Аллоҳнинг ер юзида юрган 

мўъжизаларидан биридир!» деди у. 

Абу Амр Аҳмад ибн Наср Хаффоф: «Ким Муҳаммад ибн Исмоил ҳақида 

бирор номаъқул нарса айтса, мендан унга минг лаънат бўлсин!» деган. 

Абдуллоҳ ибн Ҳаммод Омулий айтади: «Муҳаммад ибн Исмоилнинг 

кўксидаги бир тук бўлишни орзу қиламан». 

Имом Муслим ибн Ҳажжож: «Фақат ҳасадгўйгина сени ѐқтирмайди. 

Гувоҳлик бераманки, дунѐда сенга ўхшаш йўқ», деган. Одамлар имом 

Муслимнинг Бухорий олдида худди шогирд боладек бўлиб савол 

сўраѐтганини кўришган. 

Ҳусойн ибн Муҳаммад айтади: «Муҳаммад ибн Исмоилга ўхшаганини 

кўрмаганман. Муслим ҳам ҳофиз Муҳаммад ибн Исмоилга ета олмаган. Абу 

Зуръа ва Абу Ҳотимларнинг Муҳаммад ибн Исмоил нима деса эшитиб, 

ѐнбошида ўтирганларини кўрганман». 

Унга Муҳаммад ибн Яҳѐнинг қиссаси айтилганда: «У киму, Муҳаммад 

ибн Исмоил ким? Муҳаммад ибн Исмоил умматлардан бири бўлган. У бу 

ишда Муҳаммад ибн Яҳѐдан илмли бўлган. Муҳаммад ибн Исмоил ўта 

диндор ва фозил бўлган. Барча ишларни яхшилаб қилган», деди. 

Имом Муслим ибн Ҳажжож Имом Бухорийнинг олдига келиб, икки 

кўзи орасидан ўпганини ва «Эй устозларнинг устози, муҳаддисларнинг 

саййиди ва ҳадис иллатларининг табиби! Ижозат беринг! Икки 

оѐғингиздан ўпай!» деганини одамлар кўришган. 

Имом Нававий айтадилар: «Билки, Бухорийнинг олий мақоми, бу 

илмда ўз тенгдошлари ва ўхшашларидан пешқадам эканига ўтгану қолган 

замондаги барча иттифоқ қилади. Унинг фазли учун уни мақтаган ва 

яхшиликларини тарқатганларнинг кўпчилиги унинг кўзга кўринган 

шайхлари ва машҳур шерикларидир. 

Унинг фазилатларини санашнинг имкони йўқ. Чунки улар санаш 

чегарасидан ташқарида ва бир неча турларга тақсимлангандир: ҳифз, 

англаш, таҳсил, ривоятдаги ижтиҳод, ибодат, зоҳидлик, парҳезкорлик, 

тадқиқот, пухталик, маърифат, ҳолатлар, кароматлар ва бошқалар». 

